
Assalamualaikum warahmatullahhiwabarakatuh, selamat pagi dan salam

sejahtera,

Terlebih dahulu saya ingin merakamkan penghargaan dan ucapan
terima kasih kepada YAB Ketua Menteri, Yang Berhormat, tuan-tuan
dan puan-puan kerana dapat meluangkan masa dan hadir sama ke

Majlis Perasmian Pasar Awam Perkampungan Juru.

Y.A.B Ketua Menteri, YB-YB, Tuan-tuan dan Puan-puan,

Sejarah Pasar Awam Perkampungan Juru yang telah wujud lebih 30
tahun yang lalu dengan aktiviti menjual sayur dan barangan pasar di
dalam struktur sementara yang boleh menempatkan 10 meja untuk
menjaja. Kemudahan ini adalah tidak mencukupi. Bagi menampung
perkembangan pesat di kawasan Juru maka JKKK Perkampungan Juru
telah mewujudkan bangunan struktur sementara tapak penjaja dan
tapak penjaja di atas jalan untuk menampung keperluan orang ramai.
Perkampungan Juru mempunyai lokasi strategik berdekatan dengan
Lebuhraya Persekutuan, Lebuhraya Utara-Selatan, Kawasan-kawasan

Perindustrian Bukit Minyak, Bukit Tengah dan Perai serta kawasan-



kawasan industri ringan. Perkampungan Juru telah berkembang dengan
pesat dan menjadi sebuah perkampungan moden. Perumahan-
perumahan di persekitarannya juga wujud dengan pesatnya.
Dianggarkan lebih 5000 unit rumah di Perkampungan Juru dan kawasan
yang berhampirannya. Walaupun begitu, Perkampungan Juru masih
belum mempunyai pasar awam yang kekal dan moden. Banyak gerai
penjaja perlu menjaja di luar kawasan pasar pagi dan ini mengganggu
lalulintas. Sistem pengaliran untuk air buangan tidak memuaskan dan

beberapa masalah lagi yang timbul.

YAB dan para hadirin sekalian,

Pembinaan Pasar Awam Perkampungan Juru telah bermula pada 1
Disember 2013. Konsep pasar awam ini mempunyai elemen-elemen
Konsep Bangunan Hijau (Green Building). Ketinggian bumbung adalah
diantara 4 meter sehingga 7 meter untuk pengaliran udara yang lebih
baik. Pasar Awan Juru ini menyediakan 88 unit petak penjaja, jalan yang
berturap serta pembinaan 3 unit tandas lelaki, 3 unit tandas perempuan
dan 1 tandas OKU. Pasar Awan Juru lebih mesra dan selesa digunakan

untuk semua orang.



Selain itu, grease trap berpusat turut disediakan untuk membolehkan
sisa-sia buangan dan minyak dapat diproses dengan lebih baik. Ini akan
dapat mengelakkan sisa buangan dan minyak dibuang ke dalam parit di
sekeliling pasar ini. Oleh itu, saya ingin mendapatkan kerjasama para
peniaga supaya tidak membuat tambahan sinki lain. Jika peniaga ingin
membuat penambahbaikan, peniaga perlu memohon untuk
mendapatkan kelulusan Majlis kerana tambahan sinki ini akan
membuatkan sisa-sisa buangan / minyak tidak melalui grease trap
seperti yang dirangkakan di dalam pelan pembinaan pasar ini dan

seterusnya menyebabkan longkang berbau busuk.

MPSP ingin mendapatkan kerjasama semua peniaga untuk menjaga
kebersihan dan menjaga pasar ini seperti rumah sendiri. Saya
difahamkan, sudah 30 tahun penduduk Juru menanti pasar yang selesa.
Ini adalah hadiah Kerajaan Negeri dan MPSP kepada semua penduduk

di Juru.

YAB, YB-YB, Tuan-tuan dan Puan-puan,

Saya juga berharap dengan adanya Pasar Awam Perkampungan Juru

ini, penduduk di sini akan lebih selesa dengan kemudahan yang



disediakan dan juga berharap persatuan penjaja di sini boleh
bekerjasama dengan MPSP untuk mengurangkan penjanaan sisa di
pasar ini disamping menjana pendapatan sampingan melalui membuat
kompos dari bahan buangan buah-buahan dan sayur-sayuran. Pasar
baru contohnya Pasar Awam Bagan Ajam sedang menjalankan
pengkomposan daripada sisa sayuran-sayuran ini. Dianggarkan jumlah
kutipan sisa organik untuk sehari di Pasar Awam Bagan Ajam adalah
sebanyak 3 tan. Pusat kompos di Bagan Ajam mengeluarkan dengan
anggaran sebanyak 1 tan kompos sehari. Saya berharap persatuan
penjaja dan JKKK boleh bekerjasama menghantar sisa-sisa organik ke
Pasar Bagan Ajam untuk diproses menjadi kompos. Dengan kerjasama
sebegini, ia dapat membantu mengurangkan penjanaan sampah dan
mengurangkan sampah ke tapak pelupusan Pulau Burung. Bersama-
samalah kita menjaga kebersihan pasar ini supaya ianya menjadi contoh

kepada pasar-pasar yang lain.

Saya ingin mengucapkan ribuan terima kasih kepada JKKK
Perkampungan Juru dan para peniaga kerana telah memberi kerjasama
yang erat kepada MPSP dalam pembinaan pasar ini sehingga pasar ini

adalah merupakan satu projek yang dapat disiapkan dalam waktu yang



singkat iaitu selama 6 bulan. Saya harap kerjasama yang erat terjalan ini

akan dapat diteruskan.

Akhir kata, saya mengucapkan terima kasih kepada YAB Tuan Lim
Guan Eng, Ketua Menteri Pulau Pinang, YB-YB dan para jemputan

kerana sudi hadir ke majlis perasmian pada pagi ini.

Dengan itu, saya sudahi dengan Wabillahi Taufik Wal Hidayah,

Wassalamualaikum Warahmatullahi Wabarakatuh.

Sekian, terima kasih.



